
Y sector gwirfoddol a’r argyfwng costau byw  

Cyflwyniad – y cyd-destun presennol 

Nid yw’r argyfwng costau byw yn unigryw i Gymru. Yn ôl NCVO, disgwylir i’r chwyddiant godi 

10% ledled y DU erbyn diwedd y flwyddyn. Ni ddisgwylir i gyflogau a budd-daliadau gwladol 

gadw i fyny â’r cynnydd hwn a disgwylir i nifer y bobl sy’n byw mewn tlodi godi i 1.3 miliwn. 

Mae’r argyfwng hwn felly yn effeithio’n anghymesur ar y cymunedau a’r cleientiaid a 

wasanaethir gan y trydydd sector. 

Gan ganolbwyntio ar Gymru, mae 8% o bobl y wlad, neu fwy na 100,000 o aelwydydd, 

eisoes yn byw ar gyllideb negyddol1. Gwnaeth Sefydliad Bevan adrodd yn ddiweddar fod un 

o bob wyth aelwyd yn ei chael hi’n anodd fforddio eitemau bob dydd, naill ai ar adegau 

neu’n aml. Nid oes gan oddeutu 45% o aelwydydd Cymru ddigon o arian i brynu nwyddau a 

gwasanaethau y tu hwnt i’r pethau hanfodol, sydd wedi codi o 33% yn 20212.  Yr arwydd 

mwyaf gweladwy o hyn yw’r cynnydd mewn banciau bwyd a gefnogir gan ein sector. 

Dengys data gan Cyswllt Cymru, fel ag yr oedd ym mis Mehefin 2022, fod mwy nag 20% o 

aelwydydd yng Nghymru mewn anhawster ariannol difrifol, 20% pellach yn ‘cael anhawster’ 

a 30% ‘yn agored’ i’r argyfwng. Mae cymorth ariannol brys yn hanfodol wrth gwrs, ond mae 

cynorthwyo aelwydydd a chymunedau i adeiladu systemau cymorth mwy gwydn hefyd yn 

hanfodol. 

Cymru sydd â’r gyfradd dlodi uchaf o bob gwlad o’r DU ar 23%.  Mae’r sector gwirfoddol nid 

yn unig ar y rheng flaen o gynorthwyo llawer o aelwydydd drwy’r cyfnod heriol hwn, ond 

gall llawer o’n staff a gwirfoddolwyr hefyd fod yn byw mewn tlodi. 

O ran costau tai ac ynni, nododd Llywodraeth Cymru fod 615,000 o bobl mewn tlodi 

tanwydd ym mis Ebrill 2022, cyn cynyddiadau pellach ar y cap ynni, a bod 215% o gynnydd 

wedi’i weld mewn chwe mis. Mae hyn nid yn unig yn ffactor o gostau ynni, ond o gyflwr y tŷ 

(effeithlonrwydd thermol) ac effeithiolrwydd systemau gwresogi. Croesewir cymorth gyda 

biliau ynni’r gaeaf hwn, ond mae hefyd yn hanfodol ein bod yn buddsoddi yn ein stoc tai. 

Mae hefyd yn bwysig asesu effaith yr argyfwng costau byw ar rannau gwahanol o Gymru, lle 

mae cyfle anghyfartal yn ffactor hanfodol, e.e. yng nghefn gwlad Cymru ac mewn 

cymunedau ôl-ddiwydiannol yng Nghymru. Mae’r un yn wir am garfannau o’r boblogaeth, 

e.e. pobl anabl, pobl dduon a lleiafrifoedd ethnig ac ati lle yr amcangyfrifir, er enghraifft, y 

byddai costau byw bob dydd pensiynwr â nam difrifol ar ei olwg 73 y cant yn uwch nag i 

rywun o’r un oedran heb broblemau â’i olwg. 

Mae CGGC wedi bod yn cynnal arolwg ar effeithiau’r argyfwng costau byw ar y sector 

gwirfoddol. Bydd adroddiad llawn yn cael ei gyhoeddi ar yr arolwg hwn; ond, dyma’r prif 

ganfyddiadau a ddaeth i’r golwg: 

 
1 Cyngor ar Bopeth (2022) Papur Briffio Costau Byw 
2 Sefydliad Bevan (2022) Snapshot of poverty (Cipolwg ar Dlodi) (Saesneg yn unig)  

https://www.citizensadvice.org.uk/cymraeg/amdanom-ni/our-work/policy/policy-research-topics/citizens-advice-cymru-wales-policy-research/wales-cost-of-living-briefing-cymru-papur-briffio-costau-byw/
https://www.bevanfoundation.org/wp-content/uploads/2022/07/Snapshot-of-poverty-Summer-2022-Final.pdf

• Mae’r sector yn disgwyl cynnydd sylweddol mewn caledi ariannol dros y 12 mis nesaf 

ymhlith y bobl y mae mudiadau yn gweithio gyda nhw  

• Ynni a thrydan yw’r pryder cost mwyaf i ddefnyddwyr gwasanaethau  

• Mae’r rhan fwyaf o fudiadau yn disgwyl cynnydd yn y galw am eu gwasanaethau yn 

ystod y 12 mis nesaf  

• Ynni a thrydan yw’r costau uwch sy’n cael yr effaith fwyaf ar fudiadau’r sector  

 

 

Yr effaith y mae’r costau byw uwch yn ei chael ar gyflogau staff, a’r cyflog byw 

gwirioneddol. 

 

Mae’r argyfwng costau byw wedi creu effaith 

ddomino. Mae cost cyflenwadau i bob 

masnachwr preifat, cyhoeddus ac unig 

fasnachwyr, yr economi gìg a mudiadau’r 

trydydd sector yn ymdroelli’n uwch ac yn 

uwch ar gyflymder brawychus. Mae 

perchnogion busnes yn cael eu herio i 

ystyried ffynnu yn erbyn goroesi a chadw 

staff hanfodol.  

 

Er mwyn cadw eu pen uwchlaw’r dŵr, mae busnesau yn gorfod rhedeg ar gyllidebau tynn 

ac, yn aml, amhosibl ac maen nhw'n wynebu penderfyniadau anodd o ran codi cyflogau. 

Effaith hyn yw bod yn rhaid i gyflogeion fyw â llai o incwm, neu ddim incwm o gwbl, i’w 

wario ar unrhyw beth ar wahân i bethau hanfodol, ac mae llawer yn ei chael hi’n anodd talu 

am y pethau lleiaf posibl, sy’n arwain at ddyledion a safonau byw gwael. 

 

Cyflog Byw Cenedlaethol (Isafswm Cyflog) Llywodraeth y DU i oedolion dros 23 oed yw 

£9.50 yr awr ar hyn o bryd, ond cododd y Cyflog Byw Gwirioneddol i £10.90 yr awr ym mis 

Medi 2022, cynnydd o £1, ac £1.40 yr awr yn fwy na chyflog byw Llywodraeth y DU.  

 

Noda’r Swyddfa Ystadegau Gwladol bod deiliaid tai yn ei chael hi’n fwyfwy anodd talu biliau 

cartref a bwyd, yn enwedig y rheini mewn swyddi sy’n talu llai. Mae’r ‘New Economics 

Foundation’ yn ymgyrchu dros ‘Incwm Byw’ sy’n gosod lefel na ddylai unrhyw un syrthio 

oddi tani, fel y gall pawb oroesi a ffynnu. Eu dadl nhw yw y dylai pawb, mewn cyfnod mor 

ansicr, allu fforddio’r hanfodion am ansawdd bywyd digonol, waeth a ydynt yn gweithio neu 

beidio. 

 

Mentrau cymdeithasol – datgloi’r potensial o fewn y sector. 
 
Mae’n bosibl y bydd mynediad at gyngor busnes yn bwysicach nag erioed i fentrau 
cymdeithasol a mudiadau gwirfoddol yn ystod yr argyfwng costau byw hwn. Fel y gwelsom 
yn anterth pandemig Covid-19, mae cyngor busnes yn hanfodol i helpu mudiadau i ddod 
trwy gyfnodau stormus. Hebddo, byddai methiannau mudiadau yn llawer uwch nad oedd 

angen iddynt fod fel arall, a byddai hyn yn effeithio’n negyddol ar ddiweithdra a 
gwasanaethau. Yn yr un modd â busnesau bach a chanolig (SMEs) traddodiadol, mae angen 
cyngor arbenigol ar fudiadau gwirfoddol a mentrau cymdeithasol i addasu eu busnesau os 
oes angen. Mae angen iddynt gael eu cyfeirio at wybodaeth berthnasol, gan gynnwys 
unrhyw ffynonellau cyllid ychwanegol. Mae angen i’r cyngor a’r wybodaeth honno ddod o 
arbenigwyr sy’n gwybod ein sector.  
  
Wrth i fentrau cymdeithasol a mudiadau gwirfoddol wynebu pwysau ariannol sylweddol, 
mae’r galw am eu gwasanaethau yn debygol o godi wrth i chwyddiant roi pwysau aruthrol ar 
gyllidebau aelwydydd.  
  
Mae Busnes Cymdeithasol Cymru yn rhoi’r union fath o wasanaeth cyngor busnes arbenigol 
sydd ei angen ar ein sector yn ystod yr argyfwng costau byw, a chroesawn y ffaith bod 
Gweinidog yr Economi wedi ymrwymo i barhau i gyllido gwasanaeth Busnes Cymdeithasol 
Cymru am rai blynyddoedd i ddod. Mae cynnwys Mentora Cymheiriaid mewn modd 
integredig o fewn gwasanaeth newydd Busnes Cymdeithasol Cymru hefyd i’w groesawu, 
sy’n dangos y capasiti uwch ymhlith yr ymarferwyr rheng flaen profiadol i gefnogi a thyfu 
mentrau cymdeithasol newydd. Mae’r ‘hunangymorth’ fwyfwy hyderus a chymwys yn 
cynnig gobaith am fwy o fuddsoddiad i mewn i, a rhwng, ein busnesau cymdeithasol ar yr 
adeg argyfwng hon.  
 

Tegwch o fewn cymorth ariannol 

 

Cymorth i’r sector gwirfoddol 

 

Yn ystod yr argyfwng costau byw, gwyddom fod llawer o gyrff cyhoeddus yn rhoi cymorth i 

fusnesau, yn dilyn ymlaen o waith a wnaed yn ystod y pandemig. Mae llawer o fudiadau’r 

sector gwirfoddol wedi elwa ar y cymorth busnes hwn, gan lywodraeth y DU, Llywodraeth 

Cymru a llywodraethau lleol. Pwyswn ar Lywodraeth Cymru i sicrhau bod unrhyw gymorth 

busnes a ddarperir ganddi hi neu gan awdurdodau lleol hefyd ar gael i’r sector gwirfoddol. 

 

Cymorth i’r sector cyhoeddus  

 

Rydym hefyd yn pryderu mai gwasanaethau lleol a redir yn gyhoeddus fydd yn rhoi cymorth 

i awdurdodau lleol, ac na fydd yn ffrydio i lawr i wasanaethau’r sector gwirfoddol, serch 

cytundeb y gall y gwasanaethau hyn ddarparu cymorth ataliol o ansawdd uchel sy’n 

canolbwyntio ar yr unigolyn. Byddem yn annog Llywodraeth Cymru i gynnwys gofynion 

gwerth cymdeithasol o fewn y cyllid hwn. 

 

 

Datgloi potensial gwirfoddoli cyflogeion  

 

Canfu gwaith ymchwil a gyhoeddwyd gan Busnes yn y Gymuned (BITC) ar 11 Hydref 2022, a 

gafodd ei wneud gan YouGov, fod cyfran uwch (18%) o bobl yng Nghymru yn tybio y bydd 

angen iddynt ddibynnu ar gymorth cymunedol fel banciau bwyd neu fanciau cynnes dros y 

chwe mis nesaf nag mewn rhannau eraill o’r DU. Gwnaeth BITC hefyd lansio 12 Galwad 

Allweddol i Weithredu ar 10 Hydref 2022 i helpu busnesau i ymateb i’r argyfwng costau.   

 

Mae un o bedwar categori’r Galwadau i Weithredu hyn yn ymwneud â ‘Chefnogi 

Cymunedau’, a’r prif beth o fewn hwn yw gofyniad ar aelodau BITC a busnesau cyfrifol eraill 

i hyrwyddo gwirfoddoli ymhlith cyflogeion. Mae llawer o elusennau a mudiadau cymunedol 

bywiog Cymru yn wynebu’r sefyllfa anodd o gostau uwch, ansicrwydd ynghylch cyllid, a 

chynnydd mewn galw. Nawr yw’r adeg dyngedfennol i fusnesau yng Nghymru gamu ymlaen 

a harneisio profiad, adnoddau a gwybodaeth eu cyflogeion er mwyn helpu i gynorthwyo 

cymunedau a hybu gweithgarwch economaidd lleol. Rydym yn credu bod hwn yn rhan 

greiddiol o’r hyn y mae’n ei olygu i fod yn Fusnes Cyfrifol.   

 

Mae rhaglenni gwirfoddoli ar sail sgiliau BITC yn helpu i gysylltu miloedd o wirfoddolwyr sy’n 

gyflogeion â grwpiau cymunedol ac elusennau ledled y DU, gan eu helpu i leihau costau a 

chynnal neu wella’r gwasanaethau a ddarperir. Yng Nghymru, mae gennym amrediad o 

raglenni ar waith sy’n helpu i fynd i’r afael ag anghenion brys ac anghenion sy’n dod i’r 

amlwg, ac sy’n creu cydberthnasau cynaliadwy sy’n gallu bod o fudd i fusnesau a 

chymdeithas. Trwy weithio’n agosach gyda Llywodraeth Cymru a mudiadau o’r un 

meddylfryd yng Nghymru, rydym yn gobeithio creu mwy o effaith a hybu newid parhaus. 

 

Yr effaith ar leoliadau cymunedol a’u rôl fel asedau byw  

 

Mae lleoliadau cymunedol yn allweddol i lawer o agweddau ar fywyd cymunedol, o glybiau 

ieuenctid i glybiau cinio, ac o chwaraeon i salsa i wnïo. Gwnaeth Covid leihau’r cyfraddau 

meddiannaeth ac mae’n bygwth llawer o leoliadau. Mae’r argyfwng costau byw nawr yn 

cyflwyno ail fygythiad, yr un mor heriol, wrth i filiau tanwydd godi. Mae gweithgarwch 

creadigol yn ddim ond un enghraifft o sut bydd colli lleoliadau yn effeithio’n negyddol ar ein 

cymdeithas. 

 

Mae cymryd rhan reolaidd mewn gweithgarwch creadigol cymunedol wedi dangos y gall 

gyflwyno buddion di-ri i unigolion, gan gynnwys gwell iechyd, llesiant a chysylltiad 

cymdeithasol. Er mwyn ymarfer eu creadigrwydd gyda’i gilydd, mae angen lleoedd 

fforddiadwy ac addas ar grwpiau creadigol lleol i gwrdd, ymarfer a pherfformio. Cyn y 

pandemig, roedd grwpiau creadigol eisoes yn cael anhawster dod o hyd i leoliadau 

oherwydd toriadau i gyllid cyhoeddus a oedd yn arwain at gau adeiladau cyhoeddus, a 

chyfraddau llogi masnachol a oedd y tu hwnt i gyllideb llawer o grwpiau. Ers i gyfyngiadau’r 

pandemig gael eu codi, mae grwpiau creadigol lleol wedi parhau i gael anhawster dod o hyd 

i leoliadau addas lle gallant gwrdd. 

 

Rydym yn poeni nawr y bydd cynnydd pellach mewn costau yn llesteirio gallu pobl i gwrdd i 

rannu diddordebau cyffredin a bod yn rhan o weithgareddau creadigol rheolaidd sy’n gwella 

eu bywydau yn ofnadwy. Bydd hyn yn ei dro yn arwain mwy o bobl at deimlo’n ynysig ac yn 

unig, ac o ganlyniad, yn cynyddu’r risg o iechyd corfforol neu feddyliol gwael. 

Bydd effaith costau cynyddol ar grwpiau creadigol yn anferthol. Mae rhai eisoes yn gweld 

cost eu gofod ymarfer yn cynyddu, sy’n golygu y bydd angen iddynt ddod o hyd i leoliad 

newydd, a all fod yn rhy fach, heb ei awyru’n dda, yn anhygyrch, y tu allan i’r dref ac yn 

anodd i’r rheini sy’n defnyddio trafnidiaeth gyhoeddus ei gyrraedd. Gall rhai grwpiau gael 

mwy fyth o anhawster dod o hyd i leoliadau ac mae’n bosibl y bydd yn rhaid iddynt roi’r 

gorau i’w gweithgareddau tra byddant yn chwilio am leoliad newydd. 

 

Bydd hyn hefyd yn effeithio ar eu gofod perfformio. Er enghraifft, gwnaeth un grŵp 

cerddorol a arferai berfformio yn y neuadd gymunedol ddechrau defnyddio neuadd yr ysgol 

pan gynyddodd y ffi llogi. Ond, roedd yr ysgol y tu allan i’r dref ac nid oedd yn agos at 

unrhyw gaffis na thafarndai. Mae hyn yn rhoi’r grŵp a’r gymuned dan anfantais mewn nifer 

o ffyrdd, gan nad yw aelodau’r gynulleidfa na’r cantorion/cerddorion yn prynu o fusnesau 

lleol (tafarndai, caffis a siopau eraill) mwyach ac yn swatio ynghudd y tu allan i ganol y dref. 

Mae hyn yn effeithio ar yr economi leol a’r gymuned. 

 

Gofynion syml sydd gan y mwyafrif o grwpiau creadigol o ran lleoliad: hygyrch, fforddiadwy 

a hyblyg, ac awgryma ein hymchwil y byddai llawer o leoliadau yn hoffi denu mwy o 

weithgareddau creadigol i’w gofodau. Wrth i gostau gynyddu i bawb, mae cymryd rhan 

mewn gweithgareddau creadigol lleol yn dod yn bwysicach nag erioed, gan mai hwn, yn aml, 

yw’r un gweithgaredd sy’n parhau i fod yn fforddiadwy. Un datrysiad posibl yw hwyluso 

llawer mwy o gydweithio ar draws sectorau a gwneud mwy o ddefnydd o ofodau na chaiff 

eu defnyddio digon. 

 

Achub y blaen ar yr argyfwng costau byw parhaus drwy fuddsoddi yn seilwaith ein 

hadeiladau cymunedol. 

Uchod, rydym wedi nodi bod adeiladau cymunedol bellach yn wynebu’r ail rwystr hwnnw 

i’w cynlluniau busnes, gyda chostau ynni cynyddol yn ychwanegu at eu harchebion Covid 

anodd. Eto i gyd, rydym hefyd yn adrodd bod eu hangen cymaint ag erioed gan eu bod yn 

allweddol i gadw’r gymuned gyda’i gilydd ac, mewn mannau, yn allweddol i gadw’r gymuned 

yn gynnes yn ystod y gaeaf.  

 

Mae miloedd o adeiladau cymunedol ledled Cymru, ac nid yw’r mwyafrif ohonynt yn addas 

– fel asedau ffisegol – ar gyfer yr heriau mwy hirdymor y bydd angen iddynt eu hwynebu i 

ddiwallu anghenion eu cymunedau ac i wneud hynny o fewn biliau fforddiadwy.  

 

Mae ôl-osod mesurau effeithlonrwydd ynni a gosodiadau ynni adnewyddadwy yn mynd i fod 

yn allweddol i gadw ein hadeiladau cymunedol ar agor. Fel y mae’n digwydd, maen nhw 

hefyd yn ddiwydiannau allweddol sy’n gallu cefnogi’r ymdrech i greu swyddi a chadw’r 

cyfoeth o fewn y cymunedau hynny, gan helpu i roi Cymru ar flaen y gad yn y diwydiannau 

gwyrdd hyn.  

 

Byddai cyllid grant yn cael ei groesawu, ond nid yw’n realistig disgwyl i grantiau dalu am y 

gwaith hwn. Yn wir, nid defnyddio grantiau ar gyfer gosodiadau untro yw’r peth iawn i’w 

wneud, ac unwaith y byddwch wedi gwneud y symiau – ac yn gweld bod miloedd o 

adeiladau cymunedol o fewn cymunedau ar hyd a lled Cymru – mae’r swm y byddai ei angen 

yn ddigon i ddod â dagrau i’ch llygaid. Mae angen datrysiad gwahanol. 

 

Gwnaeth cynllun peilot a gyflawnwyd yr haf hwn rhwng Cymdeithas Ymddiriedolaethau 

Datblygu Cymru (gan ddefnyddio gwasanaethau’r arbenigwyr adeiladu, Mudiad Corfforedig 

Elusennol (CIC) Rounded Developments) ochr yn ochr â Cefnogi Trydydd Sector Cymru 

(rhwydwaith o fudiadau cymorth sy’n cynnwys y Cynghorau Gwirfoddol Sirol (CVCs)) a’r 

corff cymorth cenedlaethol (CGGC) gynnal archwiliad ar 25 o adeiladau cymunedol ledled 

pum sir. Gan ddefnyddio rhwydwaith o Fentoriaid Cymheiriaid lleol profiadol – yr 

ymarferwyr rheng flaen hynny â phrofiad o reoli ynni mewn adeiladau – daethpwyd i’r 

casgliad bod yr her yn enfawr, ond byddai angen ymateb partneriaeth newydd i fynd i’r afael 

â hi. 

Y camau gweithredu sylfaenol yw archwilio’r ynni a ddefnyddir gan bob adeilad a phatrwm y 

defnydd cymunedol, ac fel arfer, bydd y Cynllun Gweithredu dilynol yn cyfeirio at y ffaith 

bod angen cyfuniad o fesurau ôl-osod (fel gosod mesurau effeithlonrwydd ynni fel ffenestri 

newydd, goleuadau, inswleiddio gwaliau) a gosod ynni adnewyddadwy (fel system 

ffotofoltäig neu bympiau dŵr) er mwyn i’r adeilad fod yn gynaliadwy yn yr hirdymor. Mae 

defnyddio Mentoriaid Cymheiriaid yn creu ‘brocer dibynadwy’ sy’n gwneud yn siŵr bod y 

cyngor yn cael ei ddilyn, ond mae’r biliau ar gyfer ymgymryd â’r gwaith yn rhy fawr i’r rhan 

helaeth o grwpiau cymunedol. 

Mae’r ymateb partneriaeth newydd Tyn un a fewnforiwyd o Ewrop, sy’n: 

i. Gofyn i’r gymuned chwarae ei rhan drwy fod yn ofodfeydd agored a chynhwysol i’w 

cymunedau a ffurfio partneriaeth ynni am yr hirdymor. 

ii. Ymrwymo brocer dibynadwy (nid-er-elw) i roi cyngor a chefnogaeth er mwyn 

cynghori a chynorthwyo ar welliannau cyfalaf i’r adeilad    

iii. Caniatáu i gyllid newydd - a all fod yn gyllid cymunedol a/neu breifat a/neu 

gyhoeddus - wneud buddsoddiadau brys. 

 

Y canlyniad yw bod buddion cynhesrwydd yn cael eu teimlo ar unwaith, a’r costau yn cael eu 

talu gan arbedion sy’n cael eu gwneud yn y dyfodol. Model buddsoddi i arbed y gall y 

gymuned ei adeiladu a’i berchenogi, sydd nid yn unig yn cadw asedau cymunedol ar agor 

(sy’n cadw pobl yn gynnes ac yn iach) ond sydd hefyd yn helpu i gefnogi economi ôl-osod 

sy’n dod i’r amlwg yng Nghymru. A chyda hyn, daw’r budd ychwanegol o gymryd rhai 

asedau cymunedol oddi ar y felin draed o chwilio am grantiau i wella adeiladau. 

 


